
— 62 —


Voî saveî, e tutti o san,

Che de stoppe che se fan,

A raxion a se pêu scrêuve

In t'i inflûsci che ne cêuve

Zû dä lûnna in scio cappello.

Ho vosciûo dunque tentâ

De scrovighe o nostro mâ:

Ma veddieî che son restôu

Propriamente mincionôu.

Nondimeno ho visto un monte

Tûtto faeto de vescighe;

E ne sghêuava da lontan

Ciû che zimme da un vulcan.

Seî che Ariosto o e vêu ciammâ

Monarchie e coronne antighe;

Ma o l’ha tiôu a indovinâ.

Mi co-a lente gh’ho scovaerto

Verso o fondo un’iscrizion

Che a presenta o moddo çaerto

De trovâne a spiegazion.

Son proggaetti de çittae?...

Nint’affaeto.... Indovinae.

Son proteste e paroloin

Che imbarlûgan i mincioin.

E ho distinto co-e mae lenti,

Scriti in mëzo a ûnna gran prìa,

I caratteri seguenti:
Patrio amô, filantropia[1].
Mentre estatico l’ammìo,

Addio bella, ch’ho finìo!

Sciorte fêua un nûvolon

E a-o momento, pe’ sfortûnna,

O me crêuve tutta a lûnna....

E mi saero o mae barcon.




	↑ Per comprendere e giustificare quest’uscita del P. Pizzorno, si tengano presenti le condizioni spirituali d’Italia in quell’ardentissimo anno 1847.

